
			M: Ola lectora! Que felicidade atoparnos aquí, na páxina número 11 do primeiro libro aldaolado. Sabemos que ardes en ansias de empezar a ler poesía –normal, pásalle a todo o mundo–, pero antes queriamos contarche algunha cousa sobre Aldaolado e sobre esta obra que asinamos a medias. A medias, si. Porque Aldaolado ben podería ser o nome dun poeta rupturista –como dixo unha vez Fernando Franco na prensa–, pero en realidade somos Lucía Aldao e María Lado. Non atopamos mellor sitio para quedar que este dúo lírico no que levamos xa uns anos parando. 

			L: Mal de todo non nos vai, pasámolo ben case sempre e presumimos de ser, cada unha, a relación máis longa da outra. Empezamos en 2005 a facer recitais xuntas e nunca máis acougamos. Agora que temos recitado nos escenarios máis variados, publicado en todo tipo de soportes ou achegado a poesía en múltiples formatos aos lugares máis insospeitados, damos por vez primeira o chimpo ao papel. É un saltiño pequeno que vai desde o escenario ata as vosas mans. É un recordo do que viches e che gustou, como eses imáns que compramos nas viaxes para lembrarnos delas cando os vemos na neveira. É como ir a un concerto e non mercar o disco, pero si a camiseta. 

			Por iso, aquí dentro podes atopar algunhas das cousas que se ven nos recitais Aldaolado: poemas de Aldao e poemas de Lado, as letras das cancións que traducimos ao galego, algúns poemas que escribimos entre as dúas, historias que ás veces contamos... É unha caixa de galletas variadas! 

			Un momento..., pode ser que esteas ao outro lado deste libro e non saibas quen somos Aldaolado! Non te preocupes, a nós nin nos sorprende nin nos ofende. Pero queremos que saibas que este libro tamén é para ti, que pode ser que o colleses do estante dunha colega, así ao chou, porque ela está tardando demasiado en saír do baño e ti precisas enredar en algo mentres aguantas as ganas de mexar. Ou igual os teus ollos se cruzaron con este título en calquera biblioteca e estás preguntándote: quen é Aldaolado? Que carallo de nome é ese? Serán letras estranxeiras? Imos sacarche de dúbidas.

			Lucía Aldao e María Lado atopámonos por primeira vez nun recital na Coruña, pero cando empezou a nosa amizade foi nun Congreso de Escritor@s Nov@s celebrado pola AELG en Mondoñedo, a mesma fin de semana que o petroleiro Prestige ía a pique. A nosa amizade naceu nunha laranxa. Isto xa é de por si poesía pura, pero a explicación completa é que as noites mindonienses eran longas, o sol asubiaba baixiño nas fiestras do Seminario e non sempre chegabas a tempo á vida. Nunha desas ocasións nas que aparecín tarde de máis no comedor, Lucía gardoume unha laranxa e iso que apenas nos coñeciamos. Recordo vela aparecer polo corredor central que formaban as longas mesas, mentres centos de ollos se cravaban en min, co brazo estendido e, na man, a froita brillante. Eses xestos de amor son típicos de Lu, por iso mola tanto. 

			Antes de coñecer persoalmente a María eu xa escoitara unhas cantas veces a mesma historia na boca de colegas poetas: «como?, que non vos coñecedes? Pois tedes que xuntarvos!. O que tal vai saír desas dúas cabeciñas tolas!» E eu, que son guiadiña e moi fan de que a vida escolla por min, púxenme mans á obra e invitei á miña festa de aniversario á que se supoñía que ía ser a miña compañeira de aventuras poéticas. Íalle tamén aos recitais e atendía fascinada a barra libre de enxeño que aínda a día de hoxe segue sorprendéndome. 

			A estrea de Aldaolado foi nun evento organizado polo poeta Rafa Xaneiro, un ciclo de poesía e novas linguaxes que se chamaba Translittera. Era unha cousa moi moderna que se facía en varios museos. En Compostela o escollido era a Fundación Granell. Entre tanta tecnoloxía nós fixemos algo completamente analóxico. 

			Aquelas persoas que nos animaron a xuntarnos tiñan claro na cabeza algo que nós tardamos en atopar tres días enteiros de encerro no piso de María. Translittera era a oportunidade de facer as cousas ao noso xeito e nós tiñamos clara só unha: queriamos divertirnos. Alí, no centro xusto do teu salón, miráchesme coa cara que indica que se aveciña unha xenialidade e preguntáchesme que era o que a nós as dúas se nos daba mellor. 

			—Ir de festa. Iso dásenos de marabilla –respondín–. Daquela o noso recital ten que ser unha festa!

			—Claro! Onde estea un cubata que se quite un soneto! 

			Xa tiñamos título.

			O técnico Ramón Campos gravounos os poemas recitados e convencemos a miña amiga Iria de Ogrobe para que nos fixese de DJ en directo no espazo que nos adxudicaron na Granell. Antes ocupámonos de decoralo con luces e de encher as mesas con botellas de ron, de cola e bocadillos de mortadela. A xente comezou a entrar na sala e a festa estaba montada. Faltabamos nós, que xustificamos a nosa ausencia cun vídeo reproducíndose en bucle no que se explicaba que as poetas-anfitrioas estaban nas súas casas escribindo un poema que falaba desa festa. Pero podíanos a curiosidade e non tardamos en entrar. A estampa coa que nos atopamos era bárbara: Iria mesturando na mesa os nosos poemas recitados con música electrónica e o público bailando! Bailando os poemas! E bebendo, comendo e apagando as cabichas no chan do museo. Ese foi o primeiro Aldaolado que recordamos, e aínda ben que o recordamos. Pero claro, non era un formato que compensase economicamente ou sinxelo de mover por outros espazos, así que houbo que reformulalo. O título sobreviviu, pero o espectáculo cambiou.

			A partir de aí, Aldaolado foi evolucionando a medida que iamos recitando xuntas e probando cousas. Chegamos á conclusión de que non nos quedaba máis remedio que facer o que sabiamos facer: ler os nosos poemas, cantar e contar as nosas movidas. 

			En todos estes anos nunca deixamos de recitar. Esa é a nosa dedicación principal. O tempo vai pasando e aquelas ansias de diversión parécense cada día máis á responsabilidade que ao oficio, ao compromiso. Efectivamente, o noso proxecto xurdiu dun desexo de renovación do formato de recital que coñeciamos e que nos desgustaba, de botar por terra esa «pose» de poeta afastado da realidade que emporcaba o que entendiamos por lectura de poesía. Pero debo engadir que somos fillas dos contidos culturais aos que tivemos acceso na adolescencia. A afortunada María escoitou ao colectivo Ronseltz no seu instituto, e eu cambiei algún que outro botellón de mediados dos 90 por ir ver a A Caricia da Serpe de Lino Braxe aos tugurios máis selectos da miña cidade. Por iso non nos fartamos de actuar en centros de ensino ou, mellor dito, decidimos seguir facéndoo a pesar da infinita quilometraxe que lle metemos ao lombo, a pesar da precariedade que implica esta militancia. Iso si, volvemos para a casa sabendo que é unha sorte poder actuar para público adolescente, formar parte das programacións que lles achegan para que se lles abran portas ao mundo. E mira ti que sorte temos, ou cantos anos levamos xa con esta teima, que o público dos institutos medra e acabamos atopándoo noutros recitais, mesmo algunha desas persoas son poetas hoxe. Unha salva de palmas, por exemplo, para Ismael Ramos, que no seu insti de Noia foi o gañador dun libro de María que sorteamos no medio dun recital aló polo 2008. 

			A vida de poetas regalounos tamén as amizades ás que nos une a literatura, tardes de merendas, comidas divertidísimas, festivais de risas, moitas viaxes nun Ford Scort do ano 92, outras tantas nun Polo con todas as prestacións do século XXI e un bo feixe de hoteis e pensións onde xa temos comprobado que non hai monstros nin no armario nin debaixo das camas, algo que sempre nos encargamos de revisar. 

